
	pinarak aneng hing langgar, ingadep poetra wajahe, Ki Ageng apitoetoer, marang poetra wajahe sami, lah botjah soen pepejan, marang sira ikoe, kabeh pada piarsakna, toetoer ingsoen doedoe papan doedoe toelis papali aranira.
Pepali ikoe hapan berkati, toer selamet sarto poearasan, pepali ikoe mangkene, hadja anggawe angkoeh, hadja ladak lan hadja djahil, hadja ati soerakah, lan hadja tjelimoet, lan hadja goeroe aleman, hadja ladak wong ladak egelis mati, lan hadja manah ngiwa (1)

Lamoen koe oerang diawas-awas tetela pisan jen ketjap pamali di Soenda djeung di Malajoe, djeung ketjap papali di Djawa, saroea bae, da poegoeh eta tiloe basa teh doeloerna, nja eta sagala kalakoean, larangan kolot atawa larangan agama, doemeh aja matakna. Ngan bedana : dina pamali Soenda noe djadi sababna teh teu kaharti koe akal, tjek basa Walanda tea mah bijgefoof atawa tjek oerangna mah pabidahan, demi pamali Malajoe djeung papali Djawa kaharti koe akal pimatakeunana, tegesna enja eta teh kalakoean goreng, boh goreng djalan aherat, boh djalan doenja. Nja kitoe deui asal ketjapna kabeh tina pali, ngan bedana: pamali dirarangkenan pa, ari papali diradjek sorana noe mimiti, karepna saroea bae, tjara panepak djeung tetepak.

Naon sababna anoe  pamalli Soenda ngan kanan pabidähan bae?

Sabab ari kana tjegahan agama mah biasana tara diseboet pamali, sok doraka, saperti: oelah ngoenghak ka indoeng ka bapa, doraka. Tangtoe ingetanana noe ngadenge teh bakal meunang siksaan di aherat.

Ari pamali matakna sok kapanggih di doenja keneh. Misilna: Oelah ngalong dina panto, pamali, matak nongtot djodo.

Ajeuna hajoe oerang tjoektjroek, naon sababna noe matak di Soenda aja kapamalian.

Ari saoer para boedjangga nonoman mah, sakabeh sabab-sabab atawa matak-matak anoe diseboetkeun koe karoehoen tea, woengkoel sabab bodo bae, atawa dja- 


	lanan hawek, tapi andjeunna teh, ari pertjanten mah, pertjanten, jen eta kalakoean teh, teu hade, loeloej diteangan sababna, diterangkeun koe sabab anoe matak kaharti, beunang ngira-ngira Tjontona:
Oelah sok njatoe tjaoe sisina, matak kasingsal.

Saoer boedjangga nonoman: Tjaoe sisina teh sok panggedena, ingkeun keur kolot”.

Djadi lebah dinja kolot teh hawek.

Aja deui noe njarita: “Lamoen tjaoe sisina didahar koe boedak, moal beak, tina kagedeanana;sesana didahar koe kolot, roedjit, dipitjeun, lebar”.

Lebah dinja, lamoen beak mah djigana teu matak pamali. Padahal ari kolot mah beak teu beak oge, pamali bae. Djeung deui larangan teh lain ka boedak bae, sakoer djelema anoe bakal keneh mah, koedoe pantang bae, sanadjan manehna  sanggoep meakkeun tjaoe sisina tiloe oge.

Oelah sok dahar oeteuk, matak tereh hoeisan.

Disangkana koe noe aranom, ari oeteuk teh oedoeh, kadaharan kolot. Ingkeun keur kolot oelah disoro koe boedak.

Oelah oelin sareupna, matak dirawoe kelong.

Ari saoer boedjangga ajeuna mah:
a. matak kotokeun, saba paningalna tatjan koeat;
b. matak elat sare, djadi goreng kana kawarasan;
c. matak tjilaka; kapireungpeunan, katjoegak dj. s. t.

Oelah nioep damar, matak peteng ati.

Saoerna: “Lain matak peteng ati. Tapi bisi damar ngagebos matak kahoeroean djeung oepama lampoe ditioep, haseupna sok ngeboel, matak goreng kana kawarasan.

Tah kitoe oenggal kapamalian diterangkeun koe noe matak kaharti.

Bener katjida sarta aloes!!

Tapi taksiran ari kolot-kolot mah noe mimiti njieun kapamalian, lain kitoe maksoedna, da elmoena tatjan nepi kana natuurkunde, kana hygiene. Lamoen koe oerang disangka, kolot teh ahli hawek, hajang seubeuh sorangan, emboeng disoro 

